
k wil dat ons vandag stilstaan

by aftredebeplanning vir mense

wat 'n eie saak bedryf.

Ek kry die indruk dat baie

mense wat 'n eie saak bedryf,
klein of groot, soms dink dat synde die
saak vir hom of haar geld verdien, dit die
begin en einde van hul finansiéle beplan-
ning is.

Dis 'n yslike flater. 'n Resep vir finansié-
le ellende.

Mense wat vir iemand werk waar hulle
’n salaris verdien, is gewoonlik lid van 'n
aftreefonds met voordele wat insluit 'n
spaarkomponent vir 'n pensioen by aftre-
de, asook risikodekking, byvoorbeeld on-
geskiktheids- en sterftevoordele terwyl
hulle werk.

Laat ek net eers gou die punt maak.
Hierdie werkgewerfondse is gewoonlik nie
genoegsame voorsiening nie. Dit is beter
as niks, maar jy gaan moet meer doen as
jy wil seker wees van 'n kommervrye af-
trede. Of vir ingeval die noodlot anders
bepaal en jy nie aftrede haal nie, terwyl
daar honger mondjies is wat gevoer moet
word.

n Ander groot verskil tussen 'n werkne-
mer wees met werkgewervoordele s00s 'n
aftreefonds en iemand wat sy of haar eie
saak bedryf, is dat 'n werknemer waar-
skynlik teen ouderdom 60 of 65 jaar ver-
plig gaan wees om af te tree. Sy of haar
termyn om te spaar is dus beperk. En die
termyn waarvoor hulle spaar is ook langer
weens die verpligte aftrede.

Met 'n eie saak is daar nie so 'n beper-
king nie. En ouderdom is in elk geval
meer in die kop as op enige ander plek.
My groot fliekheld, Clint Eastwood, is al
92 en hy woel steeds. Koningin Elizabeth
is al 96 en werk elke dag. Al is dit nie teen
dieselfde pas as vroeér nie.

Dit sé nie as jy ’n eie saak bedryf jy nou
maar kan terugsit en uitstel nie. Werk lie-
wer omdat jy wil, nie omdat jy moet nie.

Die foute
Goed, hoe gemaak? Kom ek begin met
foute wat ek sien.

'n Kliént sé sy is bekommerd oor haar

As ons
maar net
gespaar het toe
dinge goed
gegaan
het...

'n Eie saak
iSnié’n
aftree-plan

Sit minstens 20% van jou inkomste in UA

dogter wat glo goeie geld verdien met 'n
eie saak. Maar sy spaar niks. Die versko-
ning? Al die geld word weer teruggeploeg
in die saak.

Dis nou twak as ek al ooit twak gehoor
het. As jy nie 'n wins maak nie, iets wat jy
in jou sak kan steek nie, het jy nie 'n saak
nie. Jy is net besig, daar is geen sakedoel-
wit nie en geen bevrediging van sukses
nie.

Stel vir jouself 'n tyd-doelwit. Myne des-
tyds was ses maande om te wys ek kan.
En dan ’'n verdere ses maande waarin ek
steeds sou hard probeer, maar terselfder-
tyd ook voelers begin uitsteek vir werkge-

leenthede. Net 'n maand was toe nodig.
Dit kan gedoen word.

Die tweede voorbeeld is as jy alleen be-
gin en die saak loop reg, kry so gou jy kan
iemand wat jy kan oplei om jou te help.
Of meer as een iemand.

Ek weet van mense wat nou in hul ou-
dag nie meer so sterk is nie en nie meer
alles self kan doen nie. Waar hulle steeds
'n goeie inkomste uit die saak sou kon ver-
dien, want die aanvraag is daar, deur toe-
sig te hou en leiding te gee, moet geleent-
hede weggewys word. Ja, en hulle het ook
nie gespaar terwyl dit goed gegaan het
nie.

Die antwoorde

M Sorg dat jou saak kan voortbestaan son-
der jou. Of dan met minder self-werk van
jou. Bou vir jou daardie gans wat eendag
vir jou die goue eiers kan 1é.

W Vergeet daarvan om te probeer wys hoe
suksesvol jy is. Jou sukses word weer-
spieél in die selfvertroue waarmee jy sake
doen, nie in die vertoon van jou rykdom
nie.

W Moenie jou blind staar teen hoop van
“ek sal my saak eendag verkoop” nie. Dit
werk selde. Een rede is dat jou saak son-
der jou dalk net nie meer dieselfde waar-
de het as met jou nie.

M Spaar. Spaar vir welvaart. Spaar vir af-
trede.

M Spaar minstens 20% van jou inkomste
elke maand in ’n uittree-annuiteit (UA).
Daar is belastingvoordele in vir jou en
boonop is die geld in 'n UA beskerm teen
skuldeisers.

B Kry versekering teen risiko’s. Jy gaan
dalk nie oudag sien nie, of met goeie ge-
sondheid oudag sien nie. Sorg dat daar
voorsiening gemaak is vir diegene wat van
jou athanklik is. Ek is soms stomgeslaan
deur mense wat met gemak versekering
op duur karre sal betaal, maar die waar-
devolste bate, hulself, word afgeskeep.

W As jy werknemers in diens het, sorg
ook vir hulle. 'n UA is 'n goeie begin. As
daar meer werknemers is, kyk gerus na 'n
sambreelfonds, wat spaar, sowel as risiko-
voordele bied. Dit help met lojaliteit teen-
oor jou as werkgewer as jy wys jy dink nie
net aan jouself nie.

Kry 'n plan

Aftredebeplanning gaan oor meer as net
spaar. Spaar is belangrik, maar jy moet 'n
plan hé.

Alles begin by die plan. Sonder ’'n plan
ploeter jy net voort van dag tot dag - tot-
dat die lewe jou inhaal.

Kry 'n kundige finansiéle beplanner. Die
mense is opgelei om jou deur die stappe
te neem na 'n saak wat op eie bene kan
staan en eendag vir jou ’n aftrede met ge-
moedsrus sal bied.

M Nico van Gijsen, 'n gesertifiseerde finan-
siéle beplanner en belastingpraktisyn, is
besturende direkteur van Finlac en ’n lid
van Fisa. Lesers kan navrae aan hom stuur
deur te skryf aan Raad met jou rande, Pos-
bus 8422, Johannesburg 2000 of nico@fin-
lac.com; Twitter: @Nicovangijsen.




